
um tafarlausar ráðstafanir til aukinnar leitar og rannsókna á djúprækjumiðunum
fyrir Norðurlandi.

Flm.: Stefán Jónsson, Ragnar Arnalds.

Alþingi ályktar að fela ríkisstjórninni að láta nú þegar hefja ítarlega leit að
djúprækju fyrir Norðurlandi, jafnframt því sem lagt verði af mörkum nægilegt fé
til rannsókna á þeim hafsvæðum, svo að úr því verði skorið með sem skjótustum
hætti hversu miklum flota mætti beina á slíkar veiðar nú um sinn.

Greinargerð.
Nú þegar er hafin mjog svo arðgæf útgerð til rækjuveiða á djúpslóð fyrir

Norðurlandi. Hafa starfsmenn Hafrannsóknastofnunar lagt verulegan skerf til leitar
og rannsókna nyrðra, en þó mun sannast sagna að einkum hafi það verið framtak
sjómanna sjálfra, sem leitt hafi til þess að við getum nú þegar gengið að allmiklum
afla vísum af þessu dýrmæta sjávarfangi. Sökum þess að ekki hefur fengist nægi-
legt fé til skipulagðra rannsókna og leitar verður ekki sagt um það með vissu
hversu stór þau svæði eru á landgrunninu nyrðra sem djúprækjan finnst á í veiðan-
legu magni, né heldur það hversu mörgum togskipum má halda úti til djúprækju-
veiða með góðum árangri án þess að gengið verði of nærri stofninum. Líkur benda
þó til þess, að ekki sé ofætlað að gera megi út 15 til 20 litla skuttogara á rækju-
veiðar eingöngu, og smærri togskip að auki meðan hlífast verður við botnfiska-
stofnunum.

Fyrir liggur álit sérfræðinga Hafrannsóknastofnunar á þá lund, að ef gagn
ætti af að verða þyrftu þeir að hafa til afnota duglegt togskip til leitar og rannsókna
fyrir Norðurlandi í sjö mánuði á næsta ári, frá aprílbyrjun til októberloka. Þörf
fyrir rækjuleit á þessum slóðum er býsna brýn nú þegar á þessu hausti þar sem
útgerðarmenn hafa ekki bolmagn til að halda uppi neinni teljandi leit af eigin
rammleik, en skipin bundin við veiðar á takmörkuðum svæðum þar sem afli getur
brugðist og veður hamlað veiðum á Kolbeinseyjarsvæðinu þótt sjóveður sé gott
austar, þar sem ætla má að einnig finnist nóg rækja.

Varðandi kostnaðarhliðina má geta þess, að togskip. sem Hafrannsóknastofn-
unin leigir nú til kolmunnaveiða, kosta um 25 milljón krónur á mánuði í úthaldi.
Er þar reiknað með kostnaðarútreikningum Landssambands íslenskra útvegsmanna.
Ætla má að kostnaður við úthald togskips til rækjuleitar yrði álíka.


